Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Gwnaeth Iesu lawer o bethau - Ioan 21:25 

Gwnaeth Iesu lawer o bethau eraill hefyd. Petai hanes pob un ohonyn nhw yn cael ei gadw, dw i ddim yn meddwl y byddai’r byd i gyd yn gallu dal yr holl lyfrau fyddai'n cael eu hysgrifennu!
(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu nifer fawr o lyfrau o faint gwahanol; dau neu dri fywgraffiad/cofiant a hunangofiant (rhywun fydd plant yn ei nabod!); Beibl ar gyfer plant.

....

Pan mae pobl yn enwog mae nhw’n aml yn penderfynu sgwennu llyfr amdanyn nhw eu hunain. Hunangofiant ydy’r enw ar lyfr felly – llyfr mae person enwog yn ei sgwennu amdano fo neu hi ei hun. Dyma hunangofiant (enw). 
Weithiau mae pobl  yn penderfynu sgwennu llyfr am rywun arall sy’n enwog – cofiant ydy enw ar lyfr fel hyn. Mae’r person yma (enw) wedi sgwennu cofiant am (enw’r person enwog).  Pan mae pobl yn enwog mae gan bobl eraill lot o ddiddordeb yn eu bywydau nhw – mae pobl yn hoffi busnesu a gwybod be di be am fywydau pobl eraill. 

Be sydd tu mewn i lyfr fel hwn tybed (y cofiant/hunangofiant)? Wel, mae hwn yn sôn am deulu (enw), lle gafodd o/hi ei eni, ei hanes yn yr ysgol ayyb....

Pan dych chi’n chwech oed mae’n anodd iawn sgwennu hunangofiant. Pam? Am nad oes na ddim llawer o ddim byd wedi digwydd i chi eto. Mynd i’r ysgol, chwarae, gwersi (nofio, piano, gitâr), mynd ar drip...anodd iawn llenwi llyfr cyfan hefo hanesion diddorol. Be am Iesu Grist? Faint o lyfrau fyddai ei angen i roi hanes Iesu i gyd i ni?

Beth wnaeth Iesu? Fe wnaeth o lawer o bethau (clic i’r ppt 4 o weithiau i weld y gwahanol luniau),

Helpodd rai pobl i glywed. Helpodd rai pobl i weld.

Gwellodd ddynion oedd yn diodde o salwch cas iawn, y gwahanglwyf. (Esboniwch yn fyr, fyr be ydy’r gwahanglwyf).

Gwellodd rhai pobl oedd yn methu cerdded. 

Roedd Iesu bob amser yn brysur yn helpu pobl; fe wnaeth o lawer o wyrthiau tra oedd o ar y ddaear. Allwch chi gofio am rywbeth arall wnaeth Iesu? (Rhowch gyfle iddyn nhw ymateb a byddwch yn barod hefo rhestr reit faith o bethau eraill wnaeth Iesu e.e. newid bywyd Sacheus, dod â Lasarus yn ôl yn fyw, bwydo 5 mil o bobl, tawelu’r storm, cerdded ar y dŵr, iacháu merch Jairus ayyb)

Iesu oedd Mab Duw, a dyna pam roedd e’n gallu gwneud yr holl wyrthiau rhyfeddol yna. Daeth Iesu i’r byd er mwyn ein dysgu ni am Dduw. Wrth gredu yn Iesu Grist gallwn ddod i adnabod Duw yn well. 

Dewisodd Duw bobl arbennig iawn i sgwennu llyfr am Iesu Grist – enw’r llyfr yna ydy ‘Y Beibl’. Mae pob peth sy’n bwysig i ni ei wybod am Iesu yn y Beibl. Mae Ioan, un o ddisgyblion (un o ffrindiau arbennig) Iesu yn dweud fel hyn am Iesu (clic ar y ppt i weld yr adnod),

Gwnaeth Iesu lawer o bethau eraill hefyd. Petai hanes pob un ohonyn nhw yn cael ei gadw, dw i ddim yn meddwl y byddai’r byd i gyd yn gallu dal yr holl lyfrau fyddai'n cael eu hysgrifennu!

Waw! Meddyliwch am yr holl bethau da roedd Iesu wedi eu gwneud os oedd Ioan yn gallu dweud, ‘..dw i ddim yn meddwl y byddai’r byd i gyd yn gallu dal yr holl lyfrau fyddai'n cael eu hysgrifennu!’  Ond, mae’n bwysig i ni gofio fod Iesu yn fwy na dyn da. Fe oedd Mab Duw.

Gweddi

Diolchwn i ti o Dduw am dy lyfr arbennig di, y Beibl. Diolchwn am yr holl Feiblau gwahanol sydd ar gael. Diolchwn am Feiblau lliwgar i blant a diolchwn am gael cyfle i ddarllen am fywyd Iesu ar y ddaear. Helpa ni i gredu yn Iesu a rhoi ein bywyd iddo Ef. Amen.

